
Raudt er eit krigsparti!

Raudt er eit forsvarsparti, sa partileiar Marie Sneve Martinussen i si tale til landsmøtet. Men kven 
skal Raudt forsvare – og mot kven? Det har ikkje eksistert noko norsk forsvar sidan 1949. I vel 75 
år har det norske militærapparatet vore ein integrert del av NATO, som heile tida har vore styrt frå 
USA. NATO sitt "forsvar" er ikke det, men eit middel for aggresjon og krig.

USA er ein settlarstat som er skapt i krig mot og nedslakting av eiga opprinnelige 
befolkning, ein kamp som enno pågår, på slaveri og rasediskriminering, på ufattelig forskjell på rike
og fattige, og på den sjølvutnemnde rolla som verdas politimann og retten til å styre 
verdsøkonomien gjennom institusjonar som Verdsbanken og Pengefondet. USA har stått bak ei utal 
krigar, statskupp og "revolusjonar" over heile verda, med innføring av mange terrorregime og 
nedslakting av opposisjonen. USA har omlag 800 militærbasar i rundt 80 land og krigsskip på alle 
verdshav. USA er landet som trugar all anna kultur gjennom eksport av kommersiell 
engelskspråklig musikk, film, spel og dataprogram. USA er eit formelt demokrati, reelt styrt av 
storkapitalen. USA har sidan opprettinga av staten Israel på okkupert palestinsk territorium i 1948 
vore den fremste garantien for verdas siste apartheidstat og fordriving og folkemord mot 
palestinarane. Kort sagt: Styret i USA er ein fiende av alle verdas folk, uavhengig av kven som er 
formell eller reell president. 

Det finst ikkje noko norsk "forsvar" utan USA. Heile "forsvaret" er så integrert i USA si 
overvaking og spionasje, våpenleveransar og reservedelar og heile strukturen, at det ikkje kan 
fungere sjølvstendig. Om ikkje Noreg lyder "storebror" kan han i praksis sette mesteparten av det 
norske militærapparatet ut av spel på ein blunk.
Det norske militærapparatet har to oppgåver:
1. I tilfelle invasjon frå aust å vere ei førstelinje og slaktoffer fram til USA når fram og overtar 
styringa av krigen. 
2. Å støtte opp om USA/NATO sine krigar rundt om i verda, som Jugoslavia, Libya, Afghanistan, 
Syria og Ukraina.  

 Det er dette som Raudt har slutta seg til i "forsvarsforliket". Store ord om nei til 
amerikanske militærbasar blir bare eit spel for galleriet for å forsøke å beholde røystene til anti-
imperialistar i Raudt også etter at partiet har gått over til å støtte USA-imperialismen. I kampen 
Vesten mot Resten står Raudt på sida til Vesten under leiing av billionærane og det 
militærindustrielle komplekset i USA.

Tilslutninga til forsvarsforliket er inngangsbilletten til å bli tatt opp i det "gode" selskap, og 
få nokre taburettar i ei Ap-dominert regjering etter valet. I ei regjering som regjerer på grunnlag av 
NATO, EØS, Oljefondet som stor imperialist og ein katastrofal energi- og miljøpolitikk som går ut 
på nedbygging av norsk og samisk natur i rekordtempo. 

Vi treng eit forsvar av Noreg. Eit forsvar av norsk og samisk språk, kultur og natur. Eit 
forsvar for eit Noreg med relativt små forskjellar og restar av ein velferdsstat. Dette er ein politisk 
kamp og ikkje ein militær. Vi treng ikkje at Noreg ender som Ukraina, som har mista over ein 
million menneske i krig og fleire millionar som flyktningar fordi NATO vil ekspandere austover. Vi 
treng fred og rettferd. 

Dette skrivast mens landsmøtet i Raudt pågår. Eg er ikkje der. Eg meldte meg ut da det førre 
landsmøtet sa ja til at Noreg skulle delta i NATO sin krig i Ukraina. Det gjenstår å sjå om 
opposisjonen kan hindre dei mest USA-servile og regjeringskåte vedtaka. Uansett står det fast at 
dagens leiing i Raudt står på feil side i dei viktigaste spørsmåla i verda.

